
Il-Kumitat iltaqa' fil-Parlament, il-Belt Valletta, fl-4.41 p.m.






IĊ-CHAIRPERSON (Onor. Chris Agius): Nilqagħkom għal din l-ewwel laqgħa ta’ dan il-Kumitat li ġie stabbilit permezz tal-Att Nru II tal-2018 li emenda l-Att dwar l-Amministrazzjoni Pubblika. Ninforma lill-Membri li, skont dan l-istess Att, wara li rċevejt in-nomina tas-Sur Anthony Borg għall-kariga ta’ Chairperson tal-Bord tal-Ippjanar fl-Awtorità tal-Ippjanar mingħand il-Ministru tax-Xogħlijiet Pubbliċi u l-Ippjanar, skatta l-proċess li bih ġew sottomessi numru ta’ mistoqsijiet mill-Onorevoli Membri, liema mistoqsijiet ġew mgħoddija lill-persuna nominata fit-terminu kif indikat fl-artikolu 48B tal-Att. Ninforma lill-Membri preżenti li wara li l-persuna nominata bagħtet it-tweġibiet tagħha fit-30 ta’ Mejju 2022, il-Kumitat qed jiġi mlaqqa’ biex isir is-smigħ skont l-istess Att dwar l-Amministrazzjoni Pubblika.

Hawn xi rimarki dwar il-proċedura li għandha tiġi segwita? L-Onor. Karol Aquilina.


PUNT TA’ PROĊEDURA MQAJJEM MILL-MEMBRI TAL-KUMITAT

ONOR. KAROL AQUILINA: Sur President, jien kont Membru tal-Kumitat fl-aħħar leġiżlatura u allura għandi nofs idea ta’ kif jaħdmu l-affarijiet f’dan il-Kumitat. Nixtieq niġbed l-attenzjoni għal żewġ affarijiet biex nevitaw li jkollna inċidenti jew sitwazzjonijiet antipatiċi. 

L-ewwel nett, aħna niġu preżentati bil-kopja tal-kondotta. Issa l-kollega jgħallimni li din ma turix ir-realtà. Għalhekk nissuġġerixxi li nibdew nitolbu l-kopja tal-fedina penali li telenka l-istorja kollha tal-persuna nominata fuq kull livell ta’ liġi sabiex ikun hemm aktar trasparenza fil-proċedura ta’ skrutinju mill-Kumitat.

IĊ-CHAIRPERSON: Din kienet il-prassi tal-Kumitat fil-passat. 

ONOR. KAROL AQUILINA: Iva, imma jien qed ngħid li għandna ntejbu ftit l-affarijiet. 

[bookmark: _Hlk112166417]IĊ-CHAIRPERSON: Naħseb li naqblu. 

ONOR. KAROL AQUILINA: It-tieni punt huwa f’dak li għandu x’jaqsam ma’ persuni li jkunu ġejjin minn entitajiet tal-Gvern. Sfortunatament – u ngħid sfortunatament għaż-żewġ naħat – kellna ċirkostanzi fil-leġiżlatura li għaddiet fejn xi ħadd ġie quddiem dan il-Kumitat, għamilna mistoqsijiet ġenerali dwar jekk kienx hemm xi ħaġa li tista’ b’xi mod timbarazza lill-persuna, u l-onestà ma kenitx eżattament fuq quddiem, imbagħad irriżulta li kien hemm ċerti każi. 

Għalhekk qed nissuġġerixxi li meta jkollna persuna li ġejja minn entità tal-Gvern, ikollna xi forma ta’ clearance mid-dipartiment ikkonċernat tal-ministeru fir-rigward ta’ dixxiplina jew każijiet pendenti li jista’ jkollu l-innominat inkwestjoni. Pereżempju f’dan il-każ l-Awtorità tal-Ippjanar żgur għandha l-file personali tal-persuna nominata. Nerġa’ ngħid sfortunatament għaż-żewġ naħat, kellna sitwazzjoni li kienet daqsxejn antipatika fejn xi ħadd ġie quddiem dan il-Kumitat, ma konniex nafu li kellu xi każijiet, u mbagħad kulħadd qisu imbarazza ftit ruħu, ibda mill-Ministru li kien involut. Naħseb li l-Kumitat jeħtieġ assigurazzjoni mill-entità kkonċernata li m’hemm xejn fil-passat tal-persuna nominata li jista’ jkun ta’ detriment għall-persuna nfisha jew għall-istess Kumitat.

IĊ-CHAIRPERSON: Aktar rimarki? Is-Segretarju Parlamentari Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Sur President, għall-benefiċċju ta’ min qed jismagħna tajjeb nagħmlu differenza bejn ċertifikat tal-kondotta u l-fedina penali. Il-fedina penali hija l-criminal record, li kif jaf l-Onor. Aquilina tibqa’ tiġri miegħek sakemm tmut u ma tistax tinbidel. Mela xi ħaġa li għamilt 30 sena ilu se tibqa’ mniżżla hemmhekk. Jekk fil-passat kont tgħaddi minn triq one way kont titressaq il-Qorti u din se ssibha fil-fedina penali. Illum m’għadhiex hekk, għax tmur quddiem it-tribunal u ma titniżżilx fil-fedina penali. Iċ-ċertifikat tal-kondotta huwa xi ħaġa differenti għax il-liġi tippermetti li persuna jista’ jnaddaf iċ-ċertifikat tal-kondotta. Għalhekk le, ma naqbilx li għandha tiġi esebita l-fedina penali ladarba l-liġi tagħna qed tagħti t-tieni ċans lil dak li jkun biex inaddaf il-kondotta tiegħu. Il-liġi tippermettilek biss li tnaddaf affarijiet li huma relattivament mhux gravi. Pereżempju jekk niftakar sew, fir-rigward ta’ reati relatati ma’ iffalsifikar ta’ dokumenti pubbliċi, il-liġi ma tippermettilekx li jiġu mħassra. Apparti dan, din hija fid-diskrezzjoni tal-maġistrat, anke vis-à-vis reati oħra. Nerġa’ ngħid li ma naqbilx mal-Onor. Aquilina li għandha tiġi esebita l-fedina penali. 

IĊ-CHAIRPERSON: Se nagħmel mistoqsija legali ladarba hawn erba’ avukati. Meta jkollok xi ħaġa mniżżla fil-fedina penali, din titniżżel ukoll fil-kondotta? Ħalli nkunu ċari x’qed ngħidu. Nistgħu nispjegaw x’jitniżżel fil-kondotta ħalli min qed isegwina jkun jaf id-differenza? 

ONOR. ANDY ELLUL: Sur President, hemm ċerti reati li ma tista’ tnaddafhom qatt. 

IĊ-CHAIRPERSON: Imma dawn jidhru fil-kondotta? Dik hija l-mistoqsija. 

ONOR. ANDY ELLUL: Jekk ma titlobx biex tnaddaf ċerti reati, dawn se jibqgħulek hemm. Hemm minnhom li jaqgħu awtomatikament. Pereżempju jekk tħallas multa u jgħaddu sitt xhur mhux se tidhirlek fil-kondotta għax taqa’ awtomatikament però fil-fedina penali din se tibqa’ tidhirlek. Jien ma naqbilx li għandha tiġi esibita il-fedina penali. 

IĊ-CHAIRPERSON: L-Onor. Adrian Delia. 

ONOR. ADRIAN DELIA: Sur President, l-ewwel nett, irridu nippremettu li dak kollu li qegħdin niddiskutu huwa għad-diskussjoni relatata mal-andament u l-proċeduri f’dan il-Kumitat u bl-ebda mod mhu qed nirriflettu fuq il-persuna li b’kumbinazzjoni hija l-ewwel waħda quddiem dan il-Kumitat. Dan biex ma jkunx hawn min jifhimna ħażin. Bl-ebda mod mhu qed niddiskutu l-każ tal-lum. 

L-importanza ta’ dak li qed jgħid l-Onor. Aquilina ġiet rinfurzata f’moħħi f’dak li qed jgħid ukoll l-Onor. Ellul proprju għal dik ir-raġuni. Imma ħalli nwieġeb il-mistoqsija li ġustament għamilt inti, Sur President. Il-fedina penali hija l-istorja kollha ta’ ħajtek, qisha logbook ta’ dawk li kienu n-nuqqasijiet tiegħek li għaddew taħt ġudizzju u kien hemm xi tip ta’ konsegwenza ġudizzjarja għalihom. Il-kondotta timxi mal-liġi ta’ dawk ir-reati li jitnaddfu jew jisparixxu għall-fini ta’ kondotta, u allura mingħajr il-bżonn ta’ intervent tal-persuna inkwestjoni jew ta’ oħrajn. Kif ġustament qed jispjega l-Onor. Ellul, irid ikun hemm l-intervent tal-individwu li jagħmel ir-rikorsi idonei quddiem il-maġistrat inkwestjoni. Għall-fini ta’ liġi, il-kondotta tiġi qisha dak is-sommarju bil-mod kif tipprovdi l-liġi. Il-konċett bażilarju huwa li hemm affarijiet li wara t-trapass ta’ ħames snin, għaxar snin jew proċess maġisterjali, dawn ma jibqgħux jidhru ta’ preġudizzju fil-ħajja tiegħek ta’ kuljum bħal pereżempju meta tmur issib xogħol, ġaladarba tkun diġà skontajt il-piena li tkun ħadt. 

Hawnhekk qegħdin nitkellmu fuq ordni ogħla u aktar elevat ta’ servizz pubbliku. Il-proċeduri ġudizzjarji u l-liġi kif inhi tirrelata kif il-fedina penali tiġi sifted out u siphoned biex ikollok il-kondotta biss li normalment tintalab. Però, hawnhekk qed nitħaddtu dwar livell jew benchmark ta’ uffiċjal pubbliku li jiġi quddiem l-iskrutinju ta’ Kumitat Parlamentari. Għalhekk, mhux talli naqbel, imma ngħid li dak li qed jissuġġerixxi l-Onor. Aquilina huwa bażi b’saħħitha għalfejn irid ikollna opinjoni pubblika, skrutinju pubbliku u benchmarking pubbliku ogħla ladarba qegħdin fil-politika jew fil-ħajja pubblika. Fil-każ ta’ ministru jew membru parlamentari r-realm tal-politically exposed person (PEP) jitlob li jkun hemm skrutinju ogħla. Jekk bniedem jagħmel tranżazzjoni normali hemm benchmark mod imma jekk int PEP dak il-benchmark ta’ x’jippretendu n-nies mingħandna huwa ogħla. Mingħajr ma nkunu qed nidħlu f’issues personali wisq, l-iskrutinju li għandna nagħmlu f’dan il-Kumitat għandu jkun skrutinju fejn wieħed jagħraf l-istorja kollha ta’ dak li ġara matul is-snin. Nemmen li dan il-Kumitat għandu r-responsabilità u l-maturità li mbagħad jara hu liema huma l-aktar affarijiet ta’ importanza jew le partikolarment fis-settur li nkunu qegħdin nagħmlu skrutinju tiegħu. 

IĊ-CHAIRPERSON: Aktar rimarki? L-Onor. Andy Ellul. 

ONOR. ANDY ELLUL: Sur President, sa ftit ilu kont avukat in private practice  u ma kontx naqbel ma’ ċerti konċetti fosthom li imputat jitressaq il-Qorti u l-maġistrat l-ewwel ħaġa li jkollu hija l-fedina penali tal-persuna li se tiġi ġudikata. Bl-istess mod ma naqbilx lanqas li bħala Kumitat għandna nitolbu l-fedina penali. Fil-ftit li servejt fil-leġiżlatura preċedenti għaddejna liġi relatata ma’ the right to be forgotten, fejn bniedem nagħtuh it-tieni ċans. Nerġa’ ngħid li dan li qed ngħid imur lil hinn minn dan il-każ. Issa jekk se tieħu kariga f’entità li forsi diġà kellek problemi magħha, hemmhekk iva, naħseb għandna nkunu nafu bħala Kumitat però ma naqbilx li nitolbu l-fedina penali ta’ persuna għar-raġunijiet li diġà spjegajt. 

IĊ-CHAIRPERSON: Mill-kummenti li għamilt inti, Onor. Ellul, jidher li qed taqbel mat-tieni suġġeriment li għamel l-Onor. Aquilina, jiġifieri li dan il-Kumitat jitlob clearance mill-entità li tkun ġejja minnha l-persuna nominata. 

ONOR. ANDY ELLUL: Jew inkella, se mai, meta s-Sur Borg ikun quddiemna, nitolbu spjegazzjoni... 

IĊ-CHAIRPERSON: Is-Sur Borg se jkollna ċans nagħmlulu aktar mistoqsijiet. 

ONOR. ANDY ELLUL: Hekk hu, is-Sur Borg jista’ jintalab jagħti spjegazzjoni jekk qattx kellu xi kwestjonijiet amministrattivi ma’ din l-entità li se jassumi kariga fiha. 

IĊ-CHAIRPERSON: L-Onor. Adrian Delia. 

ONOR. ADRIAN DELIA: Sur President, qisu qed ngħidu li m’għandux ikollna l-benefiċċju tal-informazzjoni kollha u mbagħad nagħmlu l-mistoqsijiet? X’inhi r-raġuni li m’għandux ikollna l-viżibilità u t-trasparenza intiera? Imbagħad bħala Kumitat inqisu dak li huwa gravi, dak li mhuwiex, dak li huwa leġġer u dak li huwa ta’ ċerta portata. Pereżempju, jista’ jkun hemm xi ħaġa ta’ skorrettezza, ta’ offiża, jew ta’ deterrent f’qasam u mhux f’ieħor. Għall-argument, biex in-nies jifhmuna, jekk persuna għandha offiża relatata mat-traffiku huwa mod jekk dan se jkun ambaxxatur għal pajjiżna xi mkien u mod ieħor jekk qed ngħidu li dan se jkun qed jirregola dak li għandu x’jaqsam mat-traffiku. Bħala Kumitat m’għandniex il-maturità li naraw kollox fl-intier tiegħu, niflu u mbagħad niddeċiedu? Ma jfissirx li jekk ħaġa hi miktuba u trasparenti quddiemna, din se tippreġudika d-diskussjoni u f’daqqa waħda se jkollna xi għamad li ma naraw xejn aktar u m’aħniex kapaċi nagħmlu ġudizzju. Il-prinċipju hu li d-deċiżjoni ta’ kull ħatra tkun kemm jista’ jkun informata billi jkollna l-informazzjoni kollha ħalli mbagħad inkunu kapaċi niddixxernaw.

IĊ-CHAIRPERSON: Aktar rimarki? Il-Ministru Clayton Bartolo. 

ONOR. CLAYTON BARTOLO (Ministru għat-Turiżmu): Sur President, nifhem l-animu tad-diskussjoni però f’dan il-Kumitat id-deċiżjoni tagħna neħduha billi nibbażaw fuq il-kapaċitajiet professjonali tal-persuna. Lil hinn mill-fedina penali, għandna ċ-ċertifikat tal-kondotta li jintalab u dak għandu jkun biżżejjed biex niġġudikaw at this point in time jekk il-persuna għandhiex kondotta nadifa u aktar minn hekk jekk għandhiex il-kapaċitajiet neċessarji għall-kariga. Illum inzerta għandna persuna li qed tiġi nominata għal pożizzjoni A u darb’oħra jkollna persuni li se jkunu nominati għal pożizzjonijiet oħra. Jekk imbagħad irridu nkunu nafu jekk kienx hemm problema ma’ dik l-entità partikolari, ma jżommna xejn milli f’dan il-Kumitat nagħmlu l-mistoqsijiet li jidhrilna. Għalhekk ikun hemm il-mistoqsijiet li jsiru minn qabel u mbagħad fil-Kumitat kulħadd ikun fil-libertà li jistaqsi mistoqsijiet oħrajn. Jekk imbagħad ikun hemm problemi oħrajn li ma nkunux smajna dwarhom waqt dan il-Kumitat, allavolja jkunu saru l-mistoqsijiet, imbagħad hemmhekk wieħed jara kif jirregola ruħu. 

Din mhijiex kwestjoni ta’ fedina penali. Għalija hija kwestjoni li kull Membru fuq dan il-Kumitat għandu d-dritt u d-dmir li jagħmel il-mistoqsijiet kollha li jixtieq meta l-persuna nominata jkun quddiemna. Dan imur lil hinn mid-dokumentazzjoni tal-fedina penali biex noqogħdu naraw jekk persuna, pereżempju, xi darba għaddietx minn triq one way. Aħna mhux dawk l-affarijiet irridu neżaminaw imma rridu niġġudikaw il-persuna fuq ir-risposti li jkollna bil-miktub u anke fuq ir-risposti li jingħataw meta kull wieħed u waħda minna madwar din il-mejda jagħmel il-mistoqsijiet tiegħu. 

IĊ-CHAIRPERSON: Aktar rimarki? L-Onor. Amanda Spiteri Grech. 

ONOR. AMANDA SPITERI GRECH: Sur President, kif qal l-Onor. Ellul, il-kondotta tindaf jekk ikun hemm talba però mhux kull reat jiġi mnaddaf, jiġifieri dawk ir-reati serji żgur li mhumiex se jkunu mnaddfa. Nixtieq ukoll nippreċiża dwar it-tieni punt li semma l-Onor. Aquilina. Il-mistoqsija tiegħi hi: Aħna qegħdin ngħidu li jekk persuna tkun ġejja minn entità pubblika se naraw mill-bidu sal-aħħar x’kien il-passat tagħha fi ħdan l-entità, pero jekk xi ħadd li jkun ġej minn entità privata le. Allura se jkun hemm two weights and two measures? 

IĊ-CHAIRPERSON: L-Onor. Clayton Bartolo. 

ONOR. CLAYTON BARTOLO: Din il-proċedura kienet diġà ġiet diskussa fil-leġiżlatura preċedenti u ma kenitx għaddiet. 

ONOR. KAROL AQUILINA: Sur President, aħna kellna każ ta’ persuna li ġiet quddiem dan il-Kumitat biex tieħu kariga ta’ ambaxxatur u kien hemm fatti dwar il-passat tagħha li dan il-Kumitat ma kienx informat dwarhom. Nista’ nassigurak li kemm din in-naħa kif ukoll in-naħa l-oħra ħassejna li din kienet xi ħaġa li l-persuna kellha tgħidilna. Ovvjament, imbagħad jiddeċiedi l-Kumitat jekk hijiex problema jew le, u jista’ jkun li niddeċiedu li mhijiex problema. Però l-fatt hu li dan il-Kumitat qed jagħti l-approvazzjoni tiegħu għall-ħatra u qed jagħti parir lill-Ministru dwar dan. Meta tagħti parir trid tagħti parir informat u mhux parir miżinformat kif fil-fatt ġara f’dan il-każ. Jien la nixtieq li nimbarazza ruħi jien u lanqas nixtieq li timbarazzaw ruħkom intom, u allura qed nissuġġerixxi li bħala Kumitat insibu sistema kif ikollna daqsxejn aktar serħan il-moħħ. Jien qed nagħmel suġġeriment u mhux qed ninsisti dwaru imma kif qed ngħid hija xi ħaġa li ġrat. 

Is-soltu, biex navżakom minn issa, jien dejjem nistaqsi mistoqsija sempliċi ħafna, liema mistoqsija staqsejtha anke meta kellna dan il-każ. Jien dejjem nistaqsi jekk hemmx xi ħaġa fil-ħajja pubblika, fil-ħajja privata u fin-negozju li b’xi mod tista’ timbarazza lill-persuna, lilna bħala Kumitat, jew lill-pajjiż.

ONOR. CLAYTON BARTOLO: Sur President, along these lines, li nistgħu nagħmlu huwa li … 

IĊ-CHAIRPERSON: Nistgħu nistaqsu lill-persuna li jkollna quddiemna f’dan il-Kumitat – mhux qed nirreferi għall-każ tal-lum biss – meta jippreżenta l-kondotta. Intom avukati u tgħallmuni. 

ONOR. KAROL AQUILINA: Qabel kienet tintalab is-security clearance għall-persuna nominata. Niddubita jekk din il-proċedura għadhiex issir. 

ONOR. CLAYTON BARTOLO: Nistgħu ngħaddu parir lill-Ministri kollha fejn ngħidulhom li meta jkunu qegħdin jinnominaw persuni għal karigi ta’ CEO jew ambaxxaturi jieħdu ħsieb dawn l-aspetti. 

ONOR. ADRIAN DELIA: Sur President, nifhem li qed nidħlu fid-dettall u m’għandix problema li nagħmlu dan, imma fil-prinċipju mhux qed naqbel ma’ dak li qed jgħid il-Ministru Bartolo. Le, bħala Kumitat m’aħniex qegħdin hawn biss biex naraw il-kompetenza tal-persuna, jew kemm jaf iwieġeb jew le bil-miktub jew bil-kelma, imma rridu naraw l-integrità tal-persuna. Irridu naraw jekk fil-passat tagħha kienx hemm affarijiet li lilna they flag a red light of some sort. Din tista’ tkun l-aktar persuna effiċjenti u kapaċi fid-dinja imma għandha skorta ta’ reati kriminali kbar. Allura qed ngħidu li jekk huwa kriminal imma effiċjenti, tajjeb? Assolutament ma naqbilx fil-prinċipju.

ONOR. CLAYTON BARTOLO: Ma naħsibx li hawn xi Ministru li se jinnomina li xi ħadd b’reati kriminali.

ONOR. ADRIAN DELIA: Hawn m’iniex qed nagħmel punt politiku. 

ONOR. CLAYTON BARTOLO: Qed nifhem il-punt. 

ONOR. ADRIAN DELIA: Il-governanza tajba titlob li dan il-Kumitat imur lil hinn mill-kapaċità, l-abilità u l-effiċjenza tal-persuna, imma rridu naraw l-integrità wkoll. 

IĊ-CHAIRPERSON: Forsi nistgħu naslu għall-kompromess. Nistgħu nissuġġerixxu li għal kull każ nitolbu lill-Ministru li qed jinnomina l-persuna li jara l-fedina penali u jinforma lill-Kumitat li skont dak magħruf lilu, il-persuna ma kellhiex problemi mal-Qrati fil-passat li jistgħu jippreġudikaw il-pożizzjoni tagħha? 

ONOR. ANDY ELUL: Sur President, nerġa’ ngħid, lil hinn minn dan il-każ... 

ONOR. ADRIAN DELIA: M’aħniex qegħdin nitkellmu fuq dan il-każ, assolutament li le. Lanqas naf min hi din il-persuna li se tidher quddiemna, ħalli nkunu ċari.

ONOR. ANDY ELLUL: Kif diġà għedt, qabel ma kontx naqbel ma’ ċerti affarijiet u issa mhux se niġi naqbel magħhom għax ninsab f’din il-pożizzjoni. Dak li qed tissuġġerixxi s-Sedja hu li Ministru jivverifika l-fedina penali tal-persuna li jkun beħsiebu jingaġġa. S’hemmhekk ma narax li hija xi ħaġa ta’ barra minn hawn, għax tibqa’ fir-remit tad-diskrezzjoni tal-Ministru jew Segretarju Parlamentari li jagħżel l-aktar persuna idonea għall-kariga. Però naħseb li sta għall-politiku konċernat. M’għandniex għalfejn inkunu aħna li nġiegħlu lill-eżekuttiv li jippreżenta kopja tal-fedina penali tal-persuna nominata. 

ONOR. ADRIAN DELIA: Hemmhekk tkun qed tikkrea two weights and two measures. Il-punto di partenza huwa dak li rridu nistabilixxu f’dan il-Kumitat, jiġifieri mhux biss l-effiċjenza imma anke l-integrità tal-persuna biex nieħdu deċiżjoni li tkun informata. Is-suġġeriment li għamel l-Onor. Aquilina kien aktar wiesa’, però t-triq li qed jissuġġerixxi ċ-Chairperson naħseb li tagħmel sens and we can go along with that, jekk il-membri qegħdin jaqblu.

IĊ-CHAIRPERSON: Safejn naf jien, jekk m’iniex żbaljat, il-Ministru jkollu clearance tas-segretarjat privat. Ma nistgħux nimxu fuq dik il-linja? 

ONOR. ANDY ELLUL: M’għandix dubju li n-nies li jidħlu jaħdmu fis-segretarjat ikunu screened u hekk għandu jkun. Però naħseb li m’għandux ikun il-politiku individwali li joqgħod jiċċekkja l-fedina penali. 

ONOR. ADRIAN DELIA: Le, mhuwiex il-politiku individwali. Għalhekk m’għandhiex tkun pick and choose min se jkun il-ministru. Il-ministri li se jinnominaw lil persuna li se tiġi għal dan l-iskrutinju quddiem il-Kumitat tal-Ħatriet Pubbliċi, li hija xi ħaġa permanenti fi kwalunkwe Gvern, jaqblilhom li jkollhom dan il-clearance, inkella nistgħu niġu f’sitwazzjoni, kif diġà ġara, li l-Ministru, in all good faith, jagħżel persuna li jaf li hi kapaċi u serja imma jista’ jkun hemm xi ħaġa li ma jafx biha, imbagħad jispiċċa jerfagħha hu politikament.

IĊ-CHAIRPERSON: Hawn aktar rimarki? 

ONOR. CLAYTON BARTOLO: Sur President, naħseb li nistgħu naslu biex naqblu li l-fedina penali m’għandiex tintalab minn dan il-Kumitat però jkun il-Ministru li jara li jkollu dan il-clearance. Jekk bħala Kumitat inħossu li għandna niktbu lill-Ministri u nagħmluhom konxji ta’ dan il-fatt, by all means nistgħu nagħmlu dan.

IĊ-CHAIRPERSON: Naħseb li kull meta tiġi nominata persuna, is-segretarja tal-Kumitat tikteb lill-Ministru konċernat li waħda mill-prassi tal-Kumitat hija li l-Ministru jkun ivverifika l-fedina penali. 

ONOR. CLAYTON BARTOLO: Ma narax għalfejn il-fedina penali għandna tiġi quddiem dan il-Kumitat. 

ONOR. KAROL AQUILILNA: Fl-ittra li jibagħtilna jindika li għamel il-verifiki.

ONOR. ADRIAN DELIA: Is-suġġeriment taċ-Chairperson huwa li l-Ministru jkollu l-fedina penali jew jagħmel  whatever he deems li għandu jagħmel bħala skrutinju fuq l-integrità tal-persuna, u jien I have a clean bill of health telling me li bħala Ministru għamilt il-verifiki u qed ninnomina lill-persuna.

ONOR. CLAYTON BARTOLO: Però lilna bħala Kumitat jagħtina l-kondotta. 

ONOR. ADRIAN DELIA: Iva. 

IĊ-CHAIRPERSON: Iva, u hekk ikollna l-konfort mingħand il-Ministru. Mela qed naqblu għan-nomina li jmiss nimxu ma’ din il-prassi.

ONOR. ANDY ELLUL: Xorta l-obbligu tad-deċiżjoni tibqa’ fuq dan il-Kumitat, għax ma nistgħux infarfru mir-responsabilità bħala Kumitat.

IĊ-CHAIRPERSON: Il-Kumitat għandu d-dover u l-obbligu li jistaqsi ċerti mistoqsijiet. 

ONOR ADRIAN DELIA: It will be required to come in front of us before we proceed into this discernment exercise. 

IĊ-CHAIRPERSON: Qegħdin naqblu li kull nomina li jmiss, il-Kumitat jikteb lill-Ministru li qed jinnomina lill-persuna u jitlob mingħandu konfort li hu ra l-fedina penali u allura l-persuna li qed jinnomina hija fit and proper biex isservi f’dik il-kariga. 

ONOR. ADRIAN DELIA: Sur President, fuq it-tieni punt, nifhem il-preokkupazzjoni tal-Onor. Spiteri Grech li qed tgħid li se jkun hemm bħal two weights u two measures bejn min ġej mis-settur pubbliku u mis-settur privat. Fir-rigward tas-settur pubbliku, hekk kif għamilna għall-fini ta’ issues kriminali nistgħu jkollna l-istess ħaġa li tiġi min-naħa tal-Ministru jekk irridu nibqgħu għaddejjin fuq dik id-direzzjoni. Jekk tkun persuna li ġejja mis-settur privat nistgħu nitolbu dan mill-persuna nominata nfisha. Jekk dan m’għandux min xiex jiddejjaq, iġib it-track record tiegħu mingħand l-employer u jiftaħar bih u jekk għandu biex jiddejjaq mill-mistoqsijiet li nagħmlu bħala Kumitat, malajr insibu għalfejn. 

ONOR. AMANDA SPITERI GRECH: Li ninkwieta dwaru huwa fuq is-soġġettività jekk niġu f’dan is-sens mil-lat privat. 

ONOR. ADRIAN DELIA: Imma that is our job. 

ONOR. AMANDA SPITERI GRECH: Le, soġġettività mhux tagħna, għax aħna qegħdin ngħidu... (Interruzzjonijiet)

ONOR. ADRIAN DELIA: Tal-employer tiegħu. Bħala Kumitat titlob dan u mbagħad tasal għal deċiżjoni. 

ONOR. AMANDA SPITERI GRECH: Wieħed irid joqgħod attent li ma jkollokx żewġ persuni li jitqiesu b’mod differenti u tinħoloq diskriminazzjoni bejn il-persuni li jiġu nominati. 

ONOR. ADRIAN DELIA: If we get all the information and then we are going to decide, at least we have access to all the possible information. Aħjar ikollok aktar informazzjoni u tgħid li din il-parti mhux se nagħtiha wisq piż milli ma jkollok l-ebda informazzjoni. 

ONOR. ANDY ELLUL: Sur President, lil hinn mill-kwestjoni tal-fedina penali naħseb li l-politiku għandu jagħti konfort li l-persuna hija integra għall-kariga. Kif għedt, forsi l-persuna 30 sena ilu kellha reat ta’ traffiku. Għaliex għandna nitilqu minn dak il-punt? 

ONOR. ADRIAN DELIA: Qbilna fuq dak il-punt. Issa qegħdin nitkellmu fuq xi ħaġa oħra. 

ONOR. ANDY ELLUL: Lil hinn mill-fedina penali, bħala Kumitat għandna bżonn il-konfort mill-politiku. Issa mbagħad jekk tinqala’ xi ħaġa fil-futur, il-politiku jrid jirrispondi la jkun ta l-konfort tiegħu lil dan il-Kumitat. M’għandniex nistrieħu fuq il-fedina penali imma fuq il-kelma tal-politiku li l-persuna li qed jinnomina, f’għajnejh u abbażi tal-verifiki li jkun għamel, hija persuna idonea għall-kariga. Nerġa’ ngħid, forsi 30 sena ilu dan il-persuna ma ħallasx il-liċenzja tal-karozza u baqgħet tidher fuq il-fedina penali. Għalfejn għandna nidħlu fuq issues bħal dawn?

ONOR. ADRIAN DELIA: M’aħniex qegħdin nitkellmu fuq dak il-punt. 

ONOR. ANDY ELLUL: Għalhekk qed ngħid li għandna nistrieħu fuq dak li jgħidilna l-politiku. 

ONOR. ADRIAN DELIA: Bħala Kumitat, qegħdin hawn biex nagħtu l-parir. Naqblu? Mela jekk se nistrieħ biss fuq x’jgħid il-Ministru, ma niġu xejn f’dan il-Kumitat biex nagħtu parir. Jiddeċiedi l-Ministru u jkun responsabbli totalment hu. Bil-maqlub, dan il-Kumitat jeżisti proprju biex il-persuna li jinnomina l-Ministru jgħaddi mill-iskrutinju u bħala Kumitat nagħtu parir. 

IĊ-CHAIRPERSON: Aktar rimarki? 

ONOR. CLAYTON BARTOLO: Qed nifhem il-punt li qed isir però ma jistax ikollna sitwazzjoni fejn xi ħadd li ġej mis-settur pubbliku nistgħu faċilment inġibu l-personal file tiegħu u narawh u mbagħad xi ħadd mis-settur privat le.

ONOR. ADRIAN DELIA: Nitolbuhulu. Jekk jgħidilna le xi jfisser? 

ONOR. CLAYTON BARTOLO: Jista’ jkun li l-employer tiegħu jgħid le għax ma jridx li jitilfu. (Interruzzjonijiet) 

IĊ-CHAIRPERSON: Bħala Kumitat se jkollna l-persuna quddiemna u għandna l-opportunità li nistaqsuha jekk qattx kellha problema mal-employers tagħha. Minbarra l-mistoqsijiet li jsiru bil-miktub u r-risposti li nirċievu bħala Kumitat se jkollna l-opportunità li nerġgħu nagħmlu aktar mistoqsijiet. Hemm aktar rimarki? 

ONOR. AMANDA SPITERI GRECH: Sur President, min-naħa tiegħi għandi diffikultà li niżen żewġ individwi b’mod differenti. 

ONOR. KAROL AQUILINA: M’intix qed tiżinhom b’mod differenti. 

ONOR. AMANDA SPITERI GRECH: Naħseb li iva, għax fil-każ ta’ persuna li ġejja mis-settur pubbliku l-informazzjoni se tkun aċċessibli u fir-rigward ta’ persuna mis-settur privat le. 

ONOR. ANDY ELLUL: Sur President, li ma naqbilx hu li għandna norbtu lill-politiku li jiddikjara li ra l-fedina penali u hija nadifa jew le. Ma narax li għandna noħolqu dak it-tip ta’ preċedent. 

IĊ-CHAIRPERSON: Qed nieħdu nota tal-punti mqajma, fosthom li qabel jinnominaw lil xi ħadd, il-Ministri konċernati għandhom jagħmlu background checks estensivi tal-persuni inkwestjoni u jinformaw lill-Kumitat li n-nominat huwa idoneu għall-ħatra. Nerġa’ nfakkar lill-Membri preżenti li l-Kumitat huwa marbut li jimxi mal-parametri tal-liġi u li f’dan ir-rigward, il-Membri huma dejjem liberi li jissottomettu t-talbiet tagħhom fil-mistoqsijiet li huma għandhom dritt jagħmlu bis-saħħa tal-istess liġi.



SMIGĦ FIR-RIGWARD TA’ NOMINA TAS-SUR ANTHONY BORG GĦALL-ĦATRA TA’ CHAIRMAN TAL-BORD TAL-IPPJANAR FL-AWTORITÀ TAL-IPPJANAR

IĊ-CHAIRPERSON: Nistgħu issa nsejħu lis-Sur Anthony Borg biex jidħol fil-Kamra.

Is-Sur Anthony Borg daħal fil-Kamra tal-Kumitat.

IĊ-CHAIRPERSON: Onor. Membri, quddiemna għandna lis-Sur Anthony Borg. Nirreferi għall-ittra li l-Kumitat irċieva mingħand il-Ministru għax-Xogħlijiet Pubbliċi u l-Ippjanar, datata 18 ta’ Mejju 2022, dwar in-nomina tas-Sur Anthony Borg bħala Chairman tal-Bord tal-Ippjanar fi ħdan l-Awtorità tal-Ippjanar. 

[bookmark: _Hlk147738368]Sur Borg, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninformak ukoll li skont l-istess liġi, il-mistoqsijiet u t-tweġibiet għandhom, kemm-il darba l-Kumitat ma jipprovdix xort’oħra, isiru pubbliċi. Ninformak ukoll li din il-laqgħa se tiġi streamed live fuq il-website tal-Parlament u eventwalment tiġi mxandra wkoll fuq it-television channel tal-Parlament. 

Sur Borg, nitolbok biex, jekk jogħġbok, tintroduċi lilek innifsek u tgħidilna ftit aktar fuq l-esperjenza fil-karriera tiegħek. 

IS-SUR ANTHONY BORG: Sur President, għandi 63 sena, miżżewweġ, għandi żewġt itfal u nannu ta’ erbgħa. Bħala karriera rrid nieħu daqsxejn fit-tul biex nispjega kollox għax għandi karriera ta’ 45 sena maċ-Ċivil. Bdejt bħala apprendist fis-sengħa tal-bini. Waqt l-apprendistat ħadt kors ta’ draughtsman. Wara li spiċċajt l-apprendistat kelli liċenzja ta’ bennej u lħaqt bennej mal-Gvern. Ma tantx domt f’dik il-kariga, għax wara l-kors ta’ draughtsman ilħaqt technical officer mal-Public Works. L-ewwel inkarigu li kelli bħala technical officer kien foreman ta’ 50 ruħ. Kont l-iżgħar wieħed fl-età però l-ikbar wieħed fil-grad. 

Ftit wara mbagħad qlibt ix-xogħol u bdejt naħdem bħala technical officer mal-Public Works, però kelli desk job. Kont nagħmel xogħol f’dak li dak iż-żmien kienet il-Contribution Section li kienet tikkordina mal-PAPB. Inzertajt f’dik is-sezzjoni u fl-1992 bdiet issir il-qalba għall-Planning Authority. Jien ilħaqt lill-Planning Authority titwieled. L-ewwel kont fis-sezzjoni li jgħidulha l-Initial Vetting fuq kontijiet, eċċ, però mbagħad qlibt bħala case officer. Kif appena twaqqfet l-Awtorità kien hemm opportunità ta’ aktar tagħlim u jien kont dħalt għalih ukoll. L-ewwel għamilt il-kors tal-Higher Certificate fl-Università, imbagħad il-kors ta’ diploma, u wara għamilt il-kors ta’ degree fl-ippjanar u l-użu tal-art. 

Mal-Awtorità bdejt bħala planning techician u mbagħad meta kelli d-degree sirt professional officer. Minn hemmhekk ħadt il-gradi ta’ senior professional officer, wara team manager u fl-aħħar unit manager. F’dawn l-aħħar tliet snin imbagħad kien hemm l-opportunità li napplika biex insir membru tal-Planning Commission, intagħżilt, u f’dawn l-aħħar tliet snin u nofs qdejt dmirijieti bħala membru tal-Planning Commission. 

IĊ-CHAIRPERSON: Grazzi. Hawn mistoqsijiet mill-membri? Se nagħti l-opportunità li s-Sur Borg ikun jista’ jirrispondi wara kull mistoqsija li ssir. L-Onor. Karol Aquilina.

ONOR. KAROL AQUILINA: Sur Borg, qed tgħidilna li ilek fl-Awtorità tal-Ippjanar mit-twaqqif tagħna. Ngħid sew? Rajt l-Awtorità tal-Ippjanar tiżviluppa matul iż-żmien. Qatt rajt xi każ ta’ abbuż fl-Awtorità tal-Ippjanar? 

IS-SUR ANTHONY BORG: Darba kelli każ personali. Il-proċess tal-ippjanar jitlob li case officer u t-team manager ikollhom diskussjonijiet mal-periti u ma’ min se jiżviluppa biex jaraw x’inhuwa aċċettabbli u mhux. Dan huwa parti mill-proċess tal-ippjanar. Darba ġiet persuna fuqi – pulizija – u ried jagħtini envelope. Jien dak il-ħin tlaqt ’il ġewwa u għidtlu: Tkellimnix iżjed. Ma nafx min huwa u ma nixtiqex inkun naf min hu.

ONOR. KAROL AQUILINA: X’għamilt dwar dan il-każ?

IS-SUR ANTHONY BORG: Dak il-każ imbagħad ma bqajtx insegwih.

ONOR. KAROL AQUILINA: Irrappurtajt lis-superjuri tiegħek dwar dan il-każ?

IS-SUR ANTHONY BORG: Le, ma kontx irrappurtajt għax ħassejt li forsi kienet xi ħaġa mhux daqshekk... Qed nitkellmu madwar 12-il sena ilu, jekk mhux iżjed. Imma bqajt niftakar li speċi għamilt stand u waqaft hemm.

ONOR. KAROL AQUILINA: Poġġejt bil-miktub dan li għidt?

IS-SUR ANTHONY BORG: Le.

IĊ-CHAIRPERSON: L-Onor. Adrian Delia.

ONOR. ADRIAN DELIA: Sur Borg, l-ewwel nett nixtieq nirringrazzjak tal-onestà tiegħek kif weġibt għal din il-mistoqsija però tapprezza li s-skiet fid-dawl ta’ xi ħaġa li hija illegali jew hija l-bidu ta’ illegalità hija parti mill-problema inerenti mhux ta’ din l-istituzzjoni, l-Awtorità tal-Ippjanar, imma tal-ordni pubbliku. Korrett? Tapprezza dan?

IS-SUR ANTHONY BORG: Iva, imma dan jista’ jkun kien hemm xi ħadd li kellu l-intenzjoni li forsi jagħmel... Imma xogħli kien li waqqaftha mill-ewwel u ma komplejtx. 

ONOR. ADRIAN DELIA: S’hemmhekk għamilt sewwa. Il-fatt li qed tiżvelalna dan l-inċident diġà minnu nnifsu huwa tajjeb. Issa rridu naraw jekk huwiex tajjeb biżżejjed. Iċ-Chairperson jifhimni, għax bħali għandu esperjenza fil-futbol. Jekk ikun hemm każ ta’ player li jinxtara, dak huwa punibbli u ħażin. Jekk ikun hemm każ ta’ player li javviċinawh u jirrifjuta imma ma jirrappurtax, ukoll ikollu jħallas il-konsegwenzi. Mhux għax waqa’, mhux għax inxtara, imma għax bis-skiet tiegħu qed jipperpetwa l-problema. Din tapprezzaha?

IS-SUR ANTHONY BORG: Iva. Jista’ jagħti l-każ li dakinhar żbaljajt imma dak iż-żmien ħassejt li jien kont fil-linja t-tajba.

ONOR. ADRIAN DELIA: Illum kif tħares lejn l-affarijiet? Inti għidtilna li dan ilu ammont ta’ snin.

IS-SUR ANTHONY BORG: Ilu ħafna.

ONOR. ADRIAN DELIA: Illum, kieku jerġa’ jiġri l-istess, x’tagħmel? Għax issa din il-pożizzjoni mhijiex il-pożizzjoni maniġerjali li kellek imma hija kariga fuq nett ta’ din l-istituzzjoni. Jekk jerġa’ jiġi dan l-istess pulizija u jġib envelope setgħidli: U iva, l-aqwa li ma ħadtux! X’tagħmel illum?

IS-SUR ANTHONY BORG: Dak iż-żmien ma kellix pożizzjoni maniġerjali, imma pożizzjoni ta’ planning officer. 

ONOR. ADRIAN DELIA: Hi x’inhija.

IS-SUR ANTHONY BORG: Illum il-ġurnata naħseb li hawn aktar awareness fuq dawn l-affarijiet.

ONOR. ADRIAN DELIA: Jien qed nistaqsik: Inti, kif tirreaġixxi? Qed nagħtik il-każ preċiż li ġara lilek.

IS-SUR ANTHONY BORG: Nieħu l-passi neċessarji.

ONOR. ADRIAN DELIA: Qed ngħidlek li jiġi dan ix-xi ħadd iżgħar fil-grad u jirrapporta dan il-każ lilek bħala chairman.

IS-SUR ANTHONY BORG: Nieħu l-passi neċessarji. L-Awtorità għandha l-avukati tagħha. Wieħed jista’ jitkellem magħhom. Jien m’iniex avukat. Nista’ nitkellem mal-avukati u ngħidilhom: Dan il-każ huwa hekk, hekk, u hekk. Kif se nagħmlu ħalli mmexxu?

ONOR. ADRIAN DELIA: Qed tifhem li f’din il-kariga f’din l-istituzzjoni din hija xi ħaġa fundamentali. Dan mhux dettall. Hux hekk?

IS-SUR ANTHONY BORG: Iva.

ONOR. ADRIAN DELIA: Din hija fundamentali.

IS-SUR ANTHONY BORG: Nifhem. Ilni għal dawn l-aħħar tliet snin u nofs fuq bord li jieħu deċiżjonijiet fuq applikazzjonijiet, jiġifieri nifhem dawn l-affarijiet.

IĊ-CHAIRPERSON: Aktar mistoqsijiet? L-Onor. Julie Zahra.

ONOR. JULIE ZAHRA: Sur Borg, nista’ nkun naf xi pjanijiet għandek dwar kif se ssib il-bilanċ bejn open spaces u żvilupp? Nafu li bħala pajjiż huwa densely populated ħafna u qed naraw ħafna bini. Kif se tipprova żżomm dan l-iżbilanċ fl-ippjanar,meta anke jinbdew żoni, forsi anke ġodda, jew jerġa’ jkun hemm xi pjanijiet biex ikun hemm żvilupp aħjar? Kif se toħloq dan il-bilanċ ambjentali? Għandek l-ambjent urban u rridu nieħdu ħsieb anke s-saħħa taċ-ċittadini tagħna.

IS-SUR ANTHONY BORG: L-irwol ta’ chairman tal-Bord tal-Ippjanar mhuwiex li jagħmel il-policies imma li jara li d-deċiżjonijiet jittieħdu skont il-policies u skont il-liġi. Jien, bħala gradwat fl-ippjanar, naf il-bżonn li hemm ta’ bilanċ bejn li l-bniedem għandu fejn jgħix u li għandu fejn jirrikrea ruħu. Jekk inkun qiegħed f’din il-pożizzjoni se nkun qiegħed nara li l-policies ikunu segwiti.

ONOR. JULIE ZAHRA: Se tagħmel xi tip ta’ pressjoni biex almenu jkun hemm dawn l-open spaces?

IS-SUR ANTHONY BORG: L-irwol prinċipali fil-kariga ta’ chairman huwa li jien nippresjedi l-Planning Board. Hemm irwol ieħor li min ikun f’dik il-kariga jkollu, dak li jkun fl-Executive Council fejn jittieħdu ċerti deċiżjonijiet fuq tibdil fil-pjanijiet lokali, u linji fost oħrajn. F’dik il-fora se nkun nista’ nagħti l-input tiegħi wkoll.

ONOR. JULIE ZAHRA: Ikollok responsabilità hemmhekk ukoll.

IĊ-CHAIRPERSON: Grazzi. Aktar mistoqsijiet? L-Onor. Adrian Delia.

ONOR. ADRIAN DELIA: Sur Borg, se nagħmel referenza għal dawk li kienu t-tweġibiet tiegħek bil-miktub li għandna quddiemna. Nikkumplimentak għall-mod kif weġibt il-punt numru 8, fejn jien staqsejt x’inhuma l-ħsibijiet tiegħek għal Malta 50 sena oħra fir-rigward ta’ trasport, konnettività, industrija, turiżmu, imkejjen protetti u residenzi.

Rigward l-ewwel parti (a) int weġitni hekk: Aktar użu ta’ trasport pubbliku. Dan meta jien qed ngħidlek kif tħares lejn Malta 50 sena oħra. Għidtli wkoll li għal dan il-għan hemm bżonn mhux biss ta’ effiċjenza fis-servizz iżda wkoll ta’ informazzjoni kontinwa, filwaqt li hemm bżonn ta’ inċentivi biex tħajjar il-pubbliku inġenerali biex jibdel l-istil ta’ ħajja tiegħu jew tagħha u jagħmel użu mit-trasport pubbliku.

Rigward trasportazzjoni tal-massa x’inhuma l-ħsibijiet tiegħek?

IS-SUR ANTHONY BORG: Dan mhuwiex suġġett faċli. Biex wieħed jasal għall-konklużjoni ta’ x’tip ta’ trasport tal-massa jrid juża jrid ikun hemm studji profondi li jien sal-lum il-ġurnata għadni ma rajtx, jiġifieri ma nistax nagħtik l-opinjoni tiegħi. Forsi għaċ-ċokon ta’ Malta hija daqsxejn aktar diffiċli għat-trasport tal-massa bħal tramm jew underground però nemmen li għalkemm illum il-ġurnata s-servizz tal-karozza tal-linja huma effiċjenti sa ċertu punt, ma ssirx pubbliċità biżżejjed biex in-nies tuża dan is-servizz. Pereżempju jien, ngħidilkom il-verità, ftit li xejn nuża t-trasport pubbliku però ma nafx liema karozzi jgħaddu minn quddiemi, minn ħdejja jew l-aktar viċin u fejn imorru. Kieku jkun hemm mod ta’ pubbliċità fuq dawn is-servizzi, forsi dak li jkun aktar jitħajjar jużahom. 

Imbagħad hemm affarijiet oħra. Biex immur għax-xogħol jien nieħu 20 minuta bil-karozza tiegħi, u tiġini, pereżempju, €2. Probabbli, biex immur b’tal-linja tiġini għolja aktar u se ndum iżjed. Għalhekk nagħżel li nuża l-karozza privata tiegħi. Dawn huma l-affarijiet li rridu nindirizzaw biex lill-poplu nagħtuh inċentiv sabiex juża aktar il-karozzi tal-linja.

ONOR. ADRIAN DELIA: Grazzi. Fil-mistoqsija numru 7 l-Oppożizzjoni staqsietek xi jfisser għalik l-iżvilupp. Għalkemm inti għadek kemm iddikjarajt li m’intiex avukat, tajtna tweġiba ta’ avukat. Għidtilna li aktar milli dak li jfisser għalik żvilupp, dan huwa mfisser fil-Kap. 552 tal-Liġijiet ta’ Malta jew aħjar fl-Att tal-Ippjanar. Għedt li żvilupp mhux biss huwa bini ta’ kostruzzjoni fuq l-art u l-baħar imma żidt ukoll li jinkludi dak li jgħidulu ‘bdil fl-użu’. Tajjeb. Però l-kelma “żvilupp” fiha nfisha għandha konnotazzjoni lajka ta’ xi ħaġa pożittiva, jiġifieri dik li ma tmurx lura imma tmur ’il quddiem. 

Tara li taħt iċ-chairmanship tiegħek nistgħu xi darba naspiraw li f’dan il-pajjiż, meta inti tmur l-Awtorità tal-Ippjanar bħala ċittadin, żviluppatur, investitur, hi x’inhi l-pożizzjoni tiegħek, tgħaddi mill-iskrutinju ta’ ppjanar aktar milli ta’ permitting authority? Jiġifieri, pereżempju jekk jien għandi bżonn permess għal dan l-iżvilupp u nitlob il-permess għal dan, xi darba din l-Awtorità tal-Ippjanar li inti lħaqt it-twelid u l-infanzja tagħha kapaċi twassalha issa fil-maturità li jkun hemm għall-inqas direzzjoni ta’ ippjanar u mhux biss ta’ applikazzjoni u l-permessi li joħorġu magħhom?

IS-SUR ANTHONY BORG: Jien naħseb li l-perċezzjoni tan-nies hija li l-Awtorità tal-Ippjanar hija dik li tittimbra l-permessi.

ONOR. ADRIAN DELIA: Jew tagħtihulek jew ma tagħtihulekx.

IS-SUR ANTHONY BORG: L-Awtorità tal-Ippjanar hija aktar minn hekk. Il-pjanijiet lokali saru mill-Awtorità tal-Ippjanar. L-iStrategic Plan for Environment & Development (SPED), il-biċċa l-kbira minnu, sar mill-Awtorità tal-Ippjanar. Kien hemm dipartimenti oħrajn involuti imma l-biċċa l-kbira sar mill-Awtorità tal-Ippjanar. Imbagħad ikun hemm subject plans, eċċ. L-Awtorità tal-Ippjanar mhijiex biss ħruġ jew rifjut ta’ permessi imma hija wkoll ippjanar.

ONOR. ADRIAN DELIA: Però bl-istess mod li inti tajtna l-eżempju ta’ tal-linja, li inti ma tkunx taf liema waħda għaddejja, minn fejn se taqbadha, x’numru għandha u fejn se twasslek, b’mod inġenerali l-poplu lanqas ixommhom dawn. 

ONOR. CLAYTON BARTOLO: Tal-linja issa se tkun b’xejn.

ONOR. ADRIAN DELIA: Din il-perċezzjoni jew aħjar idea, għax naħseb li mhux dejjem hija perċezzjoni imma hemm ħafna verità wkoll, se tara li tibda tbiddilha? Fuq kollox, minbarra l-abilità tiegħek ta’ skrutinju rrid nara fejn se tieħu lil din l-Awtorità taħt it-tmexxija tiegħek.

IS-SUR ANTHONY BORG: Jien nemmen ħafna fl-edukazzjoni. In-nies ma jafux biżżejjed x’tagħmel l-Awtorità tal-Ippjanar u x’hemm fil-pipeline ta’, pereżempju, policies. Naħseb li kieku l-Awtorità taħdem aktar fuq l-edukazzjoni u jkun hawn aktar awareness fuq dawn l-affarijiet l-Awtorità timxi aħjar u n-nies ma jkollhomx il-perċezzjoni li l-Awtorità qiegħda hemm biss biex toħroġ il-permessi jew le. 

ONOR. ADRIAN DELIA: Grazzi. Se nagħmel mistoqsija dwar tweġiba li tajt inti fuq mistoqsija li għamlulek il-membri tal-Gvern fejn talbuk telabora fuq il-karriera tiegħek fis-settur matul is-snin. Apparti r-risposta, inti spjegajt aktar dwar dan illum ukoll. F’din il-karriera tiegħek, li nawguralek għaliha, qatt kien hemm xi okkażjonijiet ta’ każi ta’ dixxiplina jew skorrettezzi, issa mhux li ltqajt magħhom, imma li kienu jinvolvu lilek?

IS-SUR ANTHONY BORG: Ma jidhirlix li kien hemm xi każ.

ONOR. ADRIAN DELIA: Kien hemm rapporti ta’ xi ħadd dwarek? Kien hemm każi ta’ dixxiplina jew fejn dehert quddiem xi bord tad-dixxiplina? Issa qed nistaqsik dwarek.

IS-SUR ANTHONY BORG: Dwari?

ONOR. ADRIAN DELIA: Mela! (Interruzzjonijiet) Inti tajtna eżempju li ltqajt miegħu inti. Qatt kien hemm xi każ li jinvolvi lilek?

IS-SUR ANTHONY BORG: Le, qatt ma kien hemm xi każ.

ONOR. ADRIAN DELIA: Xi każ ta’ dixxiplina?

IS-SUR ANTHONY BORG: Le.

ONOR. ADRIAN DELIA: Xi każ fejn xi ħadd irrappurtak fuq xi skorrettezza?

IS-SUR ANTHONY BORG: Jekk kien hemm, ma nafx bih. Ma wasalx għandi.

ONOR. ADRIAN DELIA: Lilna jippreżentawlna dan iċ-ċertifikat tal-kondotta, li fil-każ tiegħek huwa limpidu.

IS-SUR ANTHONY BORG: Grazzi.

ONOR. ADRIAN DELIA: Minbarra dan iċ-ċertifikat tal-kondotta hemm dik li tissejjaħ il-fedina penali, li mhijiex eżatt l-istess bħall-kondotta. Hemm xi ħaġa li għandna nkunu nafu li jista’ jkun fiha u li ma toħroġx miċ-ċertifikat tal-kondotta, imma li tista’ toħroġ mill-fedina penali tiegħek?

IS-SUR ANTHONY BORG: Darba qbiżt l-ispeed limit u qabditni l-ispeed camera.

ONOR. ADRIAN DELIA: Mill-bqija?

IS-SUR ANTHONY BORG: Mill-bqija m’għandix każi oħra.

ONOR. ADRIAN DELIA: Mela dik li ngħidulha fedina penali netta. Min-naħa tiegħi daqshekk. Grazzi.

IĊ-CHAIRPERSON: Grazzi. Aktar mistoqsijiet? Il-Ministru Clayton Bartolo.

ONOR. CLAYTON BARTOLO: L-ewwel nett, Sur Borg, nawguralek għall-kariga li kellek. Ħdimt taħt diversi gvernijiet u taħt diversi ministri. Ta’ dan naħseb li tajjeb li nawgurawlek u nħarsu ’l quddiem li, jekk kemm-il darba tiġi approvat minn dan il-Kumitat, tkompli tagħti s-servizz lill-pajjiż. 

X’tara bħala urban regeneration tal-village cores tagħna? Ħafna drabi, sfortunatament, ġieli naraw li l-village core qed tintilef. Għandek xi lokalitajiet li tista’ tgħid li jekk ma noqogħdux attenti – jekk mhux diġà qegħdin tard – il-village cores qegħdin f’riskju li jintilfu? Il-bord li, jekk kemm-il darba tkun approvat, se tibda tmexxi int, jaf ikollu applikazzjonijiet ta’ dan it-tip quddiemu. Apparti li jkun hemm dawk li jmorru quddiem l-Urban Conservation Area (UCA), ikun hemm applikazzjonijiet li jitilgħu quddiem dan il-bord. Kif tara li nistgħu nagħmlu urban regeneration mingħajr ma nitilfu l-karatteristika tal-lokalità Maltija, li wara kollox hija wkoll parti mill-identità tagħna l-Maltin?
IS-SUR ANTHONY BORG: It’s easier said than done. Hemm ħafna raġunijiet. Waħda minnhom li ma tantx tissemma hija l-multiple ownership; pereżempju kellek dar imdaqqsa li nqasmet bejn tliet aħwa u allura minn dar waħda ġiet tlieta. Biex tagħmel riġenerazzjoni ta’ tlett idjar f’daqqa huwa pjuttost diffiċli għaliex għandek sidien differenti u kulħadd irid iżomm il-biċċa tiegħu. Però nemmen li dan l-aħħar hawn sforz ġenwin biex ma nitilfux il-karatteristiċi ta’ dawn it-toroq. Kien hemm żmien fl-antik fejn jekk inti se twaqqa’ dar fl-Urban Conservation Area (UCA) – ma nafx jekk tafux dan –ridt tersaq lura biex it-triq titwessa’. Dak iż-żmien għadda u m’għadx hemm dak il-way of thinking. Illum irridu nżommu l-karatteristiċi ta’ toroq antiki fil-village cores tagħna. Il-policy qiegħda hemmhekk biex il-karattru tat-toroq tagħna ma jintilifx. 

Waħda mill-karatteristiċi li l-policies jimbottaw ’il quddiem hija biex fil-village cores jinżammu l-aperturi tal-injam. Illum il-ġurnata hawn aperturi tal-PVC li għandhom l-istess profile li jkollhom l-aperturi tal-injam imma se jagħtuk servizz aktar milli jagħtik l-injam, għax l-injam għandu bżonn ta’ high maintenance. Wieħed jista’ jħares lejn dawk l-affarijiet għal aktar riġenarazzjoni. 

Sa seba’ snin ilu ħadd ma ried dawn il-postijiet f’UCA. Illum il-ġurnata, forsi minħabba ċerti inċentivi, ħafna nies qed ifittxuhom aktar. Jien naf għax fil-Planning Commission nara l-applikazzjonijiet fil-UCAs. Huwa differenti jekk ikollok bieb tiegħek milli jkollok appartament u forsi għandek daqsxejn ta’ bitħa u ġnien miegħu. Għalhekk dawn id-djar qed jiġu mfixxija iżjed. Nemmen li, iva, hemm fejn nistgħu nirriġeneraw fil-UCAs tagħna mingħajr ma nitilfu mill-karatteristiċi tagħhom.

IĊ-CHAIRPERSON: Grazzi. Aktar mistoqsijiet? L-Onor. Amanda Spiteri Grech.

ONOR. AMANDA SPITERI GRECH: Sur Borg, ħadt pjaċir li inti semmejt b’mod partikolari li temmen fl-edukazzjoni biex il-poplu jkun jaf aktar. Tista’ tagħtina eżempju b’mod tanġibbli x’qed tfisser b’aktar edukazzjoni?

IS-SUR ANTHONY BORG: Pereżempju jien kont involut biex saret policy, li għadha mhijiex uffiċjali, fuq il-light pollution. Inutli li lin-nies tgħidilhom li d-dawl aħjar ikun warm white, u allura ma jaqbiżx it-3,000 Kelvin (K). Aħjar tgħidilhom li jekk id-dawl ikun abjad ħafna se jweġġagħlek għajnejk u se jtellfek minn raqda tajba. L-istess, jekk se tagħmel bozza barra, qed ittellef ħafna lin-natura milli tkompli tgħix il-ħajja tagħha. Wieħed irid jagħfas fuq aktar edukazzjoni f’dan is-sens. Mhux teduka f’suġġetti bħall-matematika biss, imma anke fuq kif wieħed iġib ruħu. 

L-ewwel tkellimna fuq x’inhuwa żvilupp. Hemm ukoll il-manutenzjoni. Jista’ jkun hemm każ fejn wieħed jistaqsi jekk ċertu xogħol hux manutenzjoni jew żvilupp. Għalhekk hemm bżonn ta’ aktar edukazzjoni lin-nies, inkluż lill-bennejja u kaħħala. Pereżempju, jekk inti għandek faċċata u se taqla’ l-fili u tkaħħalhom kif suppost, dik hija manutenzjoni. Imma jekk se taqla’ l-ġebel mill-faċċata biex tbiddilhom għax therra, dak huwa kważi żvilupp, u allura trid permess għalih u trid tagħmel restoration statement. In-nies hemm barra ma jafux id-differenza bejniethom. Għalhekk l-Awtorità tal-Ippjanar għandha tidħol għal din it-tip ta’ edukazzjoni, anke permezz tat-televiżjoni u r-radju. Xi kultant jekk turi eżempji fuq it-televiżjoni dejjem se jkun aħjar. 

IĊ-CHAIRPERSON: Grazzi. Aktar mistoqsijiet? L-Onor. Karol Aquilina.

ONOR. KAROL AQUILINA: Sur Borg, inti kif ġejt avviċinat għal din il-kariga?

IS-SUR ANTHONY BORG: Jien ma ġejtx avviċinat għal din il-kariga. Qaluli min-naħa tal-Awtorità tal-Ippjanar li se jinnominawni biex inkun chairman tal-Planning Board.

ONOR. KAROL AQUILINA: Meta qed tgħid qaluli min-naħa tal-Awtorità, min qallek?

IS-SUR ANTHONY BORG: Hemm is-CEO min-naħa tal-Awtorità tal-Ippjanar u qaluli mill-uffiċċju tiegħu.

ONOR. KAROL AQUILINA: Min huwa s-CEO?

IS-SUR ANTHONY BORG: Is-Sur Martin Saliba.

ONOR. KAROL AQUILINA: Jiġifieri s-Sur Martin Saliba bagħat għalik?

IS-SUR ANTHONY BORG: Ċempilli fil-fatt. Qalli: Inti interessat, ħalli jekk fil-każ immexxu?

ONOR. KAROL AQUILINA: Il-Ministru kellmek?

IS-SUR ANTHONY BORG: Le. il-Ministru ma kellimnix qabel ġejt innominat, kellimni wara.

ONOR. KAROL AQUILINA: Kellmek wara li ġejt innominat. Il-Ministru bagħat għalik?

IS-SUR ANTHONY BORG: Iva, bagħat għalija.
 
ONOR. KAROL AQUILINA: Qabel dakinhar, inti ġieli ltqajt mal-Ministru?

IS-SUR ANTHONY BORG: Jien mhux mal-Ministru biss niltaqa’...

ONOR. KAROL AQUILINA: Fuqu qed nistaqsik. Anke magħna ltqajt, imma aħna ma nnominajnikx.
IS-SUR ANTHONY BORG: Jien midħla ta’ soċjetà tal-banda, fejn nokkupa l-kariga ta’ viċi president. Kull meta jiġi xi membru parlamentari l-każin niltaqgħu miegħu bħalma niltaqgħu ma’ kulħadd. Il-Ministru ġieli ltqajt miegħu hemmhekk ukoll.

ONOR. KAROL AQUILINA: Apparti l-każin tal-banda, ġieli ltqajt mal-Ministru xi mkien ieħor?

IS-SUR ANTHONY BORG: Jien ma nattendix attivitajiet politiċi.

ONOR. KAROL AQUILINA: Jiġifieri ma kienx hemm okkażjonijiet oħra fejn tkellimt mal-Ministru?

Nieħdok lura għall-ewwel mistoqsija tiegħi. Inti qed tifhem li bir-risposta li tajt lil dan il-Kumitat għabbejtna b’informazzjoni li dwarha aħna obbligati nagħmlu xi ħaġa? Qed tifhem dan?

IS-SUR ANTHONY BORG: Le.

ONOR. KAROL AQUILNA: Jiġifieri inti ma tħossx li wara li għidtilna li inti ġejt offrut il-flus minn persuna, li nzertat membru tal-Korp tal-Pulizija, aħna ma nistgħux nitilqu minn hawn mingħajr ...

ONOR. CLAYTON BARTOLO: Għall-korrettezza, safejn jien, envelope qal u mhux flus. Ma nafux x’kien fih.

IS-SUR ANTHONY BORG: Envelope.

ONOR. KAROL AQUILINA: Ma naħsibx li kien bil-ġuġù! (Interruzzjonijiet)

ONOR. CLAYTON BARTOLO: Qed ngħid x’qal is-Sur Borg, għall-korrettezza.

ONOR. KAROL AQUILINA: Int qed tifhem li ma nistgħux nitilqu minn hawn mingħajr ma nkunu għamilna xi ħaġa? Hawn qed ngħidu li kien hemm membru tal-Korp tal-Pulizija li lilek ġie joffrilek xi ħaġa inkonessjoni ma’ permess. Prattikament dik hija l-istorja. Issa ġratx illum jew 12-il sena ilu, din ġrat. 

IS-SUR ANTHONY BORG: Naħseb anke iżjed ilu. 

ONOR. KAROL AQUILINA: Din qed tifhimha inti? Nitkellem għalija, jien ma nistax ninjora dan il-fatt. 

ONOR. CLAYTON BARTOLO: Min kien il-Ministru dak iż-żmien?

ONOR. KAROL AQUILINA: Is-Sur Borg għadu qed iwieġeb.

ONOR. CLAYTON BARTOLO: Qed nistaqsi min kien Ministru dak iż-żmien. Jekk kien 12 jew 15-il sena ilu nistgħu naslu għaliha.

ONOR. ADRIAN DELIA: Tagħmel xi differenza, Onor. Bartolo?

ONOR. KAROL AQUILINA: Ma tagħmilx differenza għalija.

ONOR. ADRIAN DELIA: Jiġifieri, Onor. Bartolo, inti bil-mistoqsija tiegħek qed tissuġġerixxi li s-sinjur għandu jikkomporta ruħu b’mod differenti skont min ikun il-Ministru?

ONOR. CLAYTON BARTOLO: Le. Lanqas xejn. 

ONOR. ADRIAN DELIA: Jew f’dak li jista’ jkun reat kriminali għandu jikkomporta ruħu b’mod differenti? 

ONOR. CLAYTON BARTOLO: Le.

ONOR. ADRIAN DELIA: Mela allura?! Ejja ma nwaqqgħux għar-redikolu l-mistoqsijiet li qed nagħmlu. (Interruzzjonijiet) M’għandux x’jaqsam min kien il-Ministru. Kien min kien.

ONOR. ANDY ELLUL: L-Onor Aquilina qal li ma nistgħux nitilqu minn hawn mingħajr ...

ONOR. ADRIAN DELIA: Mhux ħaddieħor, aħna rridu nagħmlu xi ħaġa, għax aħna qegħdin hawn. Saritx xi ħaġa ħażina llum, ilbieraħ jew 12-il sena ilu, naf li hemm il-preskrizzjonijiet, imma aħna xorta obbligati li naġixxu irrispettivament min kien il-Ministru.

ONOR. KAROL AQUILINA: Sur Borg, inti tapprezza li ġaladarba inti għidtilna b’din il-ħaġa, issa jiskatta obbligu fuqna individwali, u jien ngħid anke bħala Kumitat, li nieħdu xi forma ta’ azzjoni? Din tifhimha?

IS-SUR ANTHONY BORG: Le. Taf x’nifhem jien? Jien dejjem kont integru fuq ix-xogħol tiegħi. Dak iż-żmien ħassejt li għamilt xi ħaġa tajba meta waqqaft milli jkun hemm xi affarijiet li mhumiex leċiti. Ma ħassejtx li għamilt xi ħaġa ħażina dak iż-żmien.

ONOR. KAROL AQUILINA: Illum ma tħossx l-obbligu li tieħu passi dwar dan jew le? Għaddewx 12-il sena jew għaddietx ġimgħa huwa irrilevanti.

IS-SUR ANTHONY BORG: Jekk irrid nieħu passi lanqas nista’. La naf x’każ kien u lanqas min kienet il-persuna. Ma naf xejn.

ONOR. KAROL AQUILINA: Imma dak iż-żmien kont taf liema każ hu?

IS-SUR ANTHONY BORG: Naf li kien hemm każ fil-bidu li xi ħadd ipprova. Jista’ jkun li ried jgħid grazzi, imma jien għidtlu: Le.

ONOR. KAROL AQUILINA: Illum ma tħossx il-bżonn li tagħmel xi ħaġa dwarha?

IS-SUR ANTHONY BORG: Le. L-ewwel nett, jekk irrid nagħmel xi ħaġa dwar dan, ma nistax, għax ma naf xejn dwar il-każ. Kif diġà għidt, ma nħoss li għamilt xejn ħażin dakinhar.

ONOR. KAROL AQUILINA: Jiġifieri llum kieku terġa’ tagħmel l-istess?

IS-SUR ANTHONY BORG: Diġà weġibt din il-mistoqsija. Jekk illum jiġi xi ħadd f’dak is-sens – li ma nemminx li se jkun hemm każi simili – jien lest li nressaq il-każ ’il quddiem. 

ONOR. KAROL AQUILINA: Imma dak iż-żmien ma ħassejtx li għandek tagħmel dan?

IS-SUR ANTHONY BORG: Kif għidt, dak iż-żmien ħassejt li din kienet xi ħaġa li għadha fil-bidu u mill-ewwel waqqaftha. Allura ma kien xejn li...

ONOR. KAROL AQUILINA: Naħseb li s-sitwazzjoni hija ċara ħafna. 

IĊ-CHAIRPERSON: Aktar kummenti?

ONOR. ANDY ELLUL: Onor. Aquilina, li hi?

ONOR. KAROL AQUILINA: Li wara l-vot ta’ dan il-Kumitat jien se mmur id-Depot tal-Pulizija, għand il-Kummissarju, ħalli ninformah b’dan il-każ. As simple as that. Min irid, jiġi miegħi.

IĊ-CHAIRPERSON: Aktar kummenti? (Onor. Membri: Le) Jekk m’hemmx aktar kummenti nirringrazzja lis-Sur Anthony Borg u nitolbu biex jekk jogħġbu jirtira mill-Kamra sakemm il-Kumitat ikunu jistgħu jiddiskutu in-nomina tiegħu. 

Fil-5.42 p.m. is-Sur Anthony Borg irtira mill-Kamra tal-Kumitat, u l-Kumitat qabel li d-diskussjoni titkompla in camera.

Fis-6.12 p.m. il-laqgħa rriżumiet u ċ-Chairperson tal-Kumitat informa lill-Membri preżenti li kien ġie notifikat mill-Ministru għax-Xogħlijiet Pubbliċi u l-Ippjanar li n-nomina tas-Sur Anthony Borg kienet qed tiġi rtirata.

Is-Sur Borg ġie mistieden jidħol lura fil-Kamra tal-Kumitat fejn ġie notifikat b’dan l-iżvilupp.

Fis 6.13 p.m. il-Kumitat aġġorna għal data li kellha tiġi komunikata aktar ’il quddiem.

